
FILIPENSES

1 Anen en Pablo y wexbil Timoteo je okbanyona
jawra carta. Ajoj ok ajsmajma’ rxin Jesucristo.
Camic wch'alal nkatak ela carta ewq'uin ixcon-
jelal jixc'ola chpam tnamet Filipos. Jcart ewxin
ixix je nquixchajina cxin kch'alal, ewxin ixix je
ix didcono, y ewxin ixix ixconjelal je ixyonan che
ixocnak ix retnamet Dios je xjun ebnon ruq'uin
Cristo Jesus. 2Ja utzil je nsipaj Dios chka ruq'uin
jun anm jkas qui'il nec'je'a chwech, jara' ta xte-
cochij ta mas tzra Kadta' Dios y tzra Kajaw Jesu-
cristo.

3 Wch'alal, anen ne quixnnataj wa' chpam
woracion y quenmeltioxij tzra Kadta' Dios
tzrij jebnon. 4 Nqueban wa' orar pnecwent
chixconjelal y nquenquicot wa' ewmal chka'.
5> Quenquicota com ixix enet-on wa' che rbixic
utzlaj tzij rxin Jesucristo y enet-on wa' tak
chek xenimaj ta Jesucristo. 6 Kadta' Dios arja’
c'ola jun utzlaj samaj xumaj ela ptak ewanm
y bien wutkin che arja’ ntz'katsaj na jsamaj
tak xtpet chic jmul Jesucristo. 7Y rbeyal wa'
chcara' quench'ob chewij chixconjelal wch'alal
com ixix ixc'ola pwanm, com ixXiX ec'mon ewi'
w(q'uin che rbanic samaj je y-on chwa rmal Dios
chquenban. Tak quenc'je'a pcars nqueneto’, y
chka' tak ec'ola wnak nquech'ojquina utzlaj tzij
rxin Jesucristo queneto’ chquench'ojquij chca

jnecbij, queneto’' che rk'alxic chquewech chjara’
utzlaj tzij ruq'uin Dios penak wa'. 8 Dios rutkin
chcongan quixnwajo' wch'alal. Com nojnak ojben
ri'il rxin Jesucristo pwanm rmal c'ara’ tak congan
quixnwajo'. 9 Anen quenc'utuj tzra Dios che
nq'uiya mas ojben ri'il rxin Dios ptak ewanm,
quenc'utuj tzra che nwankera mas ena'oj y nte
nch'obtaj wa' ewmal nak utzil y nakrtzilal. 19Cara'
quenwajo' chewa wch'alal ch-utz c'ara’ che nel
wa' ec'u'x tzrij utzil rxin Dios ch-utz c'ara' chka'
che kas ch'ajch'oj nela ewanm y majon achnak
nquixchapbexa tak xtpeta jmul chic Cristo. 11 Kas
ta xtnoja ptak ewanm njelal rwech rbeyal rxin
Dios je nyataja chka rmal Jesucristo, kas ta xtya'a
ruk'ij Dios cmal wnak ewmal ixix.

12 Kas ta xtch'obtaja ewmal wch'alal je bnon
chwa camic jara' c'ola rec'mon ta, mds chna bnak
rbixic utzlaj tzij rxin Jesucristo rmal. 13 Camic
encsan pcars per conj elal soldado je nquechajina
rxin jay jabar nec'je’ wa' rumla] rey, ar] e' bien
cutkin che xe rmal yukbal nuc'u'x ruq'uin Jesu-
cristo tak encsan pcars, y bien cutkin conjelal
jle' chic wnak chka'. 14 Jun chic, com rmal Je-
sucristo tak encsan pcars rmal c'ara’ tak congan
e q'uiy chca kch'alal mas chna cwernak yukbal
quec'u'x ruq'uin Kajaw Jesucristo y nmajo'n necx-
ibej ta qui' che rbixic rtzojbal Dios. 15-17 Per
ec'ol chic jle' nqueya' rbixic Cristo per arj-e' me
njelal ta quec'u'’x nqueban. Arj-e' xe nk'utlina
canm chwij, xch'oj ncajo' chwa y xe rmal c'ara’
tak nqueya' rbixic. Je ncajo' j-e' nqueya' mas

problema chwa wawe' pcars. Per ec'ol jle' ne
njelal quec'u'x nqueya' rbixic Cristo, com arj-e'
c'ola ojben ri'il rxin Dios ptak canm rmal c'ara’
tak nqueya' rbixic. Arj-e' bien ch'obtanak cmal
che mchek tcara' encsan pcars camic per rmal
chquench'ojquij chca je' wnak je nquebina chme
ktzij ta jutzlaj tzij rxin Jesucristo. 18 Per chwa
anen, chka bechnak opech nqueban wnak we
njelal quec'u'x nqueya' rbixic Cristo o wmajo'n,
per jara' nmajtanak wa' rnatxic Cristo y congan
quenquicota anen rmal camic, y quenquicot na
mds chka'. 19 Quenquicot na com bien wutkin
chc'ola rec'mon ta chwa jnebnon wawe' camic,

bienwutkin chc'ola totanem rec'mon ta chwa com
ixix emjon nto'ic chpam oracion y Espiritu Santo

je tkon ta rmal Jesucristo arja’ quenruto' chka'.
20 Kas ngan anen mquita c'ola achnak xtenban
je xtenyabej ta nuq'uix chwech Dios per nte cow
xtenpe'a che rya'ic ruk'ij Jesucristo. Ajni' nebnon
tak enjtel ta y nte cawara' xtenban chic camic
chka'. Wquenc'se' na mas, rmal ta nc'aslemal
xtya' ta ruk'ij Cristo, o we xtquencoma, rmal ta
necmic xtya' taruk'ij chka'. 21 Cara' quenbij chewa
com je chwa anen y-on nc'aslemal ch-utz c'ara’
quennoca yabal ruk'ij Cristo. Tak xtquencoma
jara' ch'coj rec'mon ta chwa. 22 Wquenc'se' na mas
jara’ nuya' c'as chwa chquensmaja mas precwent
Kajaw Jesucristo che cto'ic wnak. Wcara' rbanic
nak la méas utz tzra c-e' jawrara, mquencom
la 0 wquenc'se' chna mdas. 23 Xerwara' c'ola
ngan quencoma y cnec'je'a ruq'uin Cristo, jara'
mds chna utz quenna' anen. 24 Per chewa
ixix mas chna nc'atzina chewa chquenc'se'a mas.

25 Com anen c'ola nseguro chcara' rbanic rmal
c'ara’ wutkin chquenc'se' na mdas y quenc'je’' na
mdas ewq'uin chixconjelal ch-utz c'ara’ nq'uiya
mads yukbal ec'u'x ruq'uin Jesucristo y che nnoja
quicotemal rxin Dios pnewanm. 26 Cara' rbanic
ch-utz c'ara’ tak xtquenekaj chic jmul ewquin
congan nquixquicot na tzra' y congan neya' na
ruk'ij Jesucristo nmal anen. 27 Xjara' quenbij
chewa wch'alal, nte newc'aj wa' rc'aslemal Je-
sucristo com cara' nuc'ut chkawech utzlaj tzij
rxin ja' Cristo. We xtec'choja nmal chquenba
ew(q'uin, o wme Xtec'choj ta, per xerwara' nerkaj
tarbixic wq'uin che xjun ebnon. Cow ta nquixpe'a
wch'alal, xjun tebna’, xjun ta neban che rbanic
jun lucha ch-utz c'ara’ xtba ta pnim utzlaj tzij rxin
Jesucristo y xteyke' ta quec'u'’x wnak ruq'uin Jesu-
cristo rmal. 28 Mtexibej ta ewi' chquewech wnak
je nqueyictaja chewij, per nexte jtz'it ta. We mtex-
ibej ewt' chquewech tzra' nquetz'et wa' chc'ola
jun nimlaj rpoknal c'o pa chquewech chpam nim-
laj k'jj rxin ]u1c10 We mtexibej ewi' chquewech,
tzra' netz'et wa' ixix chka' che nquixruto’ Dios per
njunlic. Cara' rchumsan Dios. 29 Cara' rbanic
com ixix yatanak jun privilegio chewa che ykula
ec'u'’xruq'uin Cristo y nquixesmaja precwent. Per
mruyon ta ra com c'o chna jun privilegio yatanak
chewa, jara' chnetaj rpoknal rmal Cristo chka'.
30 Com cara' ebnon ixix wch'alal ajni' nebnon
anen, ixix etjon rpoknal rmal Cristo chka'. Bien
xetz'et rpoknal xentaj nabey y ekajnak chic rbixic
ew(q'uin chc'ola rpoknal nemjon rtijic camic.

1 Wch'alal, tak xjun kabnon ruq'uin Cristo ¢le
mtyukba' c'a ra kac'u'x rmal? ;Le mtkana' c'ara’
ojben ri'll rxin Dios jrec'mon ta chka y nexq'ue'a
kanm rmal? ;Lme tkoquicot c'a rmal Espiritu Santo
che arja’ nokrexbilaj? ¢Le mlok' tc'ara’ nkana'
ki' rmal? ¢Le me tpoknaj c'ara’ ri' kawech rmal?
2 Cara' rbanic wch'alal, rmal c'ara’ tak congan
quenwajo' quenbij chewa che xjun ta neban, twaj-
o' ewi' chbhil tak ewi', xte Xjun ewanm neban.
Cara' taneban ch-utz c'ara’' nnoja quicotemal rxin
Dios pwanm ewmal. 3 Mteban ta ch'oj, mteya' kta
ek'ij eyon, per jneban tebna' ch'tak no'y ixconjelal.
Cawra ta xtech'ob ptak ewanm ra: —Je'wexbil arj-
e' mas na e utz conjelal chenwech anen, cara' ta
xtebij chixjujnel. 4 Mteban ta preocupar ewi' tzrij
je' achnak jewxin kaja ixix chixjujnel, per jrubey
neban tebna' preocupar ewi' chka' tzrij je' achnak
cxin jle' chic ewexbil. 5 Ajni' rna'oj Cristo Jesus
cara' ta ena'oj ixix chka'. 6 Arja' xuban ch'it no'y
per utz tc'ara’' che mquita Dios. Arja' mesque xe
e junam ruq'uin Dios chcaj per majo'n xpoknaj
ta xuya' cana, xpeta wawe' chwech ruch'lew. 7Je
chcaj congan nim ruk'ij per jara' majo'n xpok-
naj ta xuya' cana njelal, xpeta wawe' chwech
ruch'lew, xoca wnak y xoca jun ilinel. 8 Cara' c'a
Xuban xoca wnak, xuban ch'it no'y y ne xnimaj
wa' Ttixel, y nmajo'n xpoknaj ta ri' xcomsasa per
jun cmic jmas chna lowlo' xba'na tzra com chwech
cruz xcomsas wa'. 9 Rmal c'ara’ ja' Dios recsan
chic Jesus chcaj jun nimlaj Rey, recsan chic che

ocnak Kajaw ajoj konjelal, majo'n chicjun achnak
mads ta nim ruk'ij que chwech Jesucristo. 10 Cara'
rebnon Dios ch-utz c'ara’ majo'n jun che mquita
xtexque'a chwech Jesus, per nconjelal nquexque'
na chwech ajni' chca jec'ola chcaj, y chca jec'ola
chwech ruch'lew, y chca jec'ola xe' ulew chka'.
11 Cara' rebnon Dios ch-utz c'ara’ nconjelal wnak
cawra necbij ra: —Jesucristo arja' Rjawal njelal
achnak, majo'n jun achnak mquita c'ola pruk'a'.
Cara' xtecbij na tzra chka bechnak opech tzojbal
nquetzijon wa'. Tak cara' nqueban jara' noca
yabal ruk'ij Dios Ttixel.

12 Rmal c'ara’ quilaj tak wch'alal camic quen-
bij chewa, com xenimaj wa' rbeyal tak xenc'je'a
checjol per camic mas chna quenya' echuk'a’ che
nenimaj mesque en majo'n checjol. Rmal c'ara’
tak quenbij chewa camic, tetja' ek'ij che rilic nje-
lal totanem je rchumin Dios chnuya' chewa, per
xerwara' txibej ewi' chwech Dios y terkaja pnewa'
che majo'n nquixecwin ta newil eyon kaja ixix.
13 Cara' quenbij chewa com Kadta' Dios arja’ nes-
maja ptak ewanm che rbanic ajni' nrajo’' ranm, ja'
nyowa chewa che npeta egan tzrij utzil je njo'xa
chewa rmal ja' chneban, y nuya' echuk'a’ chka'
che nquixecwina neban cumplir je nrajo’ ranm
ja'. 14 Tebna' njelal jyatanak chewa chneban per
majo'n xtquixwexloj ta y majo'n ch'oj. 15 Cara'
quenbij chewa ch-utz c'ara’ che ne ktzij wa'
che ix rlec'wal Dios nquixtz'e'ta, ch-utz c'ara’
majon achnak nquixchapbexa y nch'ajch'oj wa'
ewanm. Cara' ta neban ch-utz c'ara’ majo'n rtzilal
ptak ec'aslemal ixix mesque ixc'ola chquecjol jle’

wnak jxe yojtanak cna'oj, jle’ wnak jcongan itzel
cc'aslemal. Per ixix ix ajni' jun luz je nsaker-
sana quebey chquewech chpam k'ejku'm. 16 Com
ewmal ixix tak nk'aljina chquewech nak rbanic
utzlaj tzij je nyowa jun c'ac'laj c'aslemal chka.
Wecara' neban ajni'la xtquenquicota ewmal tak
xtpet chic jmul Jesucristo. Quenquicota com
tzra' xtentz'et wa' mchek tcara' tak congan netjon
nuk'ij chpam nimlaj samaj che eto'ic per c'ola
rec'mon ta. 17 Mesque Xtencamsas na per quen-
quicot wa' chka'. Com yukbal ec'u'x ixix jara’
jun ofrenda je ntzujuxa chwech Dios, y wanen
quencamsasa jara' quenoca jun ofrenda chka', jun
ofrenda je nrexbilaj ri' ruq'uin ofrenda jnetzujuj
ixix. Jara' quenquicota wch'alal y quenquicota
ewq'uin chixconjelal. 18 Quixquicota ixix chka'
wch'alal, quixquicota wq'uin.

19 Wcara' nrajo’ ranm Kajaw Jesucristo che
nkatak ela Timoteo ewq'uin jara' quentak ela
chanim ch-utz c'ara’ kas nexq'ue'a wanm tak
xtenc'axaj nak ebnon. 20 Majo'n jun kch'alal
wq'uin camic junam ta cna'oj ruq'uin Timoteo
com arja' njelal ruc'u'’x y njelal ranm ixrey-on
pe cwent tzrij jnak enecesidad. 2! Per conje-
lal jle' chic xe cxin j-e' nqueya kaja pe cwent
y je rxin Jesucristo jara' majon nqueya ta pe
cwent. 22 Per ixix bien ewutkin ajni' rna'oj Timo-
teo, bien ewutkin che arja’ smajnak wq'uin ajni'
jun alc'walxel nesmaja ruq'uin redta’, kexbilan
ki' ruq'uin che rbixic utzlaj tzij rxin Jesucristo
chca wnak. 23 Rmal c'ara’ quenwajo’' quentak ela

ew(q'uin alnak. Tak xtenwutkij nak xtebana chwa
wawe' jabar enc'o wa' camic c'jara'’ quentakla'
ela Timoteo ewq'uin. 24 Quenba anen ewq'uin
chanim chka' wcara' nrajo’ ranm Kajaw Jesu-
cristo chquenba. 25 Per xench'ob anen camic che
nc'atzina quentak ela kch'alal Epafrodito ewq'uin
nabey mul. Ja' Epafrodito wexbil chpam rsamaj
Dios, ok soldado rxin Jesucristo ruq'uin. Ixix
xixetkow ta Epafrodito che arja' quenruto' chpam
je'achnak je nc'atzina chwa. 26 Per camic quentak
el chic ewq'uin com arja' congan rgan nutz'et
chic jmul ri' ewech ruq'uin chixconjelal. Tak
xekaja rbixic ewq'uin chc'ola jun yubil xkajbej
arja' congan xbisona mas. 27 Ne ktzij wa' chcongan
Xeywaja, xyamer xcoma. Per Dios xpoknaj rwech,
majo'n xcom ta. Y tzra' xentz'et wa' che Dios
xpoknaj nwech anen chka' com wexte xcoma jara'
chek ta ajni' xenbison chic rmal. 28 Rmal c'ara’
tak congan quenwajo' quentak ela Epafrodito
ewq'uin ch-utz c'ara' tak xtekaja ewq'uin ajni'la
nquixquicota tzrij ch-utz c'ara' chka' che majo'n
kas ta quenbison chic anen. 29 Tak xtekaja
ew(q'uin tec'lu’ prubi' Kajaw Jesucristo, kas qui'il
rc'ulic tebna'. Kaslok'ten-a'y mruyon taja neban
cara' tzra per cara' ta neban chca chka' jle' chic je
xXjun cna'oj ruq'uin. 30 Cara' quenbij chewa com
arja’ xyamer xcoma per rmal samaj rxin Cristo.
Majo'n xpoknaj ta xuya' ri' pe cmic che nto'ic,
xrejcha' ayuda chwa jxetak com majo'n xixecwin
ta xnek'ijla’ ixconjelal.

3

1 Camic wch'alal quenbij chewa, quixquicota
prubi’ Kajaw Jesucristo. C'ola ntz'iban chic
jewc'axan chic per majo'n itzel ta quenna'
quentz'ibaj chic jmul camic y congan nc'atzina
chewa. 2 Tebna' cwent ewi' chquewech wnak
jXe e ajni' e tz'e', jxe e itzel tak ajsmajma’, arj-
e' chek neckupij ela jtz'it quecuerpo y jara’
circunsicion necbij tzra. 3 Per ajoj ne ktzij wa'
okbnon circuncidar, me j-e' ta. Cara' quenbij
chewa com ajoj nkaya' c'as tzra Espiritu Santo che
arja' nelsaj ela rtzilal ptak kanm y ruq'uin kanm
nkaban wa' rsamaj Dios. Ajoj nkaya' ruk'ij Cristo
Jesus y mkuq'uin kta ajoj ykul wa' kac'u'x kayon.
4Je chwa anennc'olarzén wq'uin wexte c'ola ngan
neyke' kaja nuc'u'’x wq'uin anen nuyon. Nc'ola
mds rzon wq'uin anen que chwech jun wnak
jnuch'ob chc'ola rzén ruq'uin che neyke' kaja
ruc'u'x ruq'uin ruyon. 5 Com tak xuban waxki'
k'ij enalexnak xenba'na circuncidar. Anen en aj
Israel, en rjatzul cana Benjamin je rlec'wal Israel.
Anen en puro hebreo com e nedta' nute' arj-e'
puro e rjatzul Abraham. Congan xentijoj wi' tzrij
rley Diosjtz'ibtanak cana rmal Moisés com xenoca
aj fariseo. 6 Ajni'la xenya' ruk'ij kreligion ajoj ja
ok aj fariseo com congan lowlo' xenban chca
iglesia rmal. Nxenban wa' cumplir ley, nmajo'n
achnak xenchapbexa jxench'ob anen. 7 Njelal
jawra rzon je c'ja' xenbij kaja chewa congan nim
ruk'ij jxench'ob anen nabey, per camic nebnon
tzra je nmajo'n chic rc'atzil, per xe rmal Cristo
tak nebnon cara' tzra. 8 Y mruyon ta ra', per
cara’ nebnon tzra njelal achnak com majo'n

achnak c'ol ta rc'atzil que chwech jxenwutkij
rwech Wajaw Cristo Jesus. Tak xenwutkij rwech
Cristo jara' mas na nim ruk'ij que chwech njelal.
Rmal Cristo tak ney-on cana njelal y chwa anen
njelal jney-on cana jara' xajni' jle' K'ayis jnel
pmes. Anen ney-on cana njelal ch-utz c'ara’
che nec'je'a Cristo pwanm per njunlic. 9 Anen
ney-on cana njelal ch-utz c'ara’ nmajo'n ra' che
mquita jun nebnon ruq'uin Cristo ch-utz c'ara’
majon neyke' ta nuc'u'’x ruquin jun rbeyal je
xanen enwankersyon kaja, jara' jun rbeyal je
xruq'uin kaja achuk'a' neyke'wa'ac'u'x che rbanic
cumplir rley Dios. Per rbeyal rxin Dios newc'an
jara’ rmal yukbal nucu'x ruq'uin Jesucristo.
Jara' rbeyal Dios nsipana chka y rmal yukbal
kac'u'x ruq'uin Jesucristo tak nuya' chka. 10 Cara'
quenwajo' anen ch-utz c'ara’ che bien quenwutkij
ajni' rna'oj Wajaw Jesucristo, ch-utz c'ara' bien
quenwutkij nak rbanic rpoder Dios, per jun poder
jxec'sowa rxin Jesucristo chquecjol cnomki'.
Anen quenwajo' quenwexbilaj Jesucristo che
rtijic lowlo', quenwajo’ quenwexbilaj chpam
cmic, 11 per xerwara' we Xxtyataja chwa che
quenc'astaja chquecjol cnomki' chka'.

12 Per mjara' ta quenbij che wutkin chic njelal
y nmajo'n chic mquita tz'kat tzra nc'aslemal, per
mcara' ta quenbij. Per jnebnon, congan nucsan
nchuk'a’ ch-utz c'ara’ chquench'ec premio je rxin
Cristo com cara' nrajo' ranm ja' Cristo Jesus rmal
c'ara'tak xenrucha'. 13Wch'alal, je chwa anen c'c'o
na q'uemjana tench'ec per ajni' jun c'amc'oj anim
nemjon ch-utz c'ara’ quench'ec premio jchumin

pon chic chenwech. Per majo'n cas quenya' tzra
jnejlon can chic, 14 per congan nemjon rtijic nuk'jj
ch-utz c'ara’ cnewla' na jabar xtquenekaj wa'
jabar xteya' wa' premio chwa, com c'ola jun pre-
mio nyataja chka tak xjun kabnon ruq'uin Jesu-
cristo, jara' nokba'na invitar rmal Kadta' Dios che
nokoc'je'a ruq'uin chcaj. 15 Njelal jawrara jxenbij
kaja chewa cawra ta nkach'ob konjelal wch'alal je
cwernak chic rwech kanm chpam rtzojbal Dios.
Wc'ol je'a mjunam ta nkach'ob tzrij ewq'uin, Dios
nk'alsaj na chkawech chka' nak kas mer rbeyal.
16 Xerwara' njelal jch'obtanak chic kmal xjun c'a
kabna' che rnimaxic y xjun na'oj kacsaj. 17 Camic
wch'alal, tec'ma’ ejemplo jney-on chewech, kas
que'ey-a' cas kch'alal je junam cna'oj wq'uin com
okocnak ejemplo chewech. 18 Cara’ quenbij chewa
com e q'uly Xe m-utz ta cna'oj. Q'uiylaj mul nbin
chewa nak cbanic, y camic pnok'ej quenbij chic
jmul chewa che j-era' wnak xe quec'lel jtijonem
jnec'tuwa chkawech nak rec'mon ta cruz je rxin
Cristo. 19 Per j-era' wnak xe nqueba chpam nimlaj
lowlo'. Je nyarij quecuerpo jara' ocnak quedios.
C'ola je' achnak nqueban xq'uixbal rbanic per
nqueya' kaja quek'ij rmal, xjara' nquech'ob je rxin
rwech ruch'lew. 20 Per ajoj okc'ola precwent jun
tnamet jc'ola chcaj jabar xtpet wa' To'onel, jara'
Kajaw Jesucristo y camic njelal kac'u'x kamjon
reybxic. 21 Ajoj xa ok way ok ya' per Jesu-
cristo nerla' na jun k'ij tak xtuq'uex na kacuerpo.
Ajni' xuban tak xq'uextaja recuerpo congan chic
ruch'a’ cara' c'a xtuban tzra kacuerpo ajoj chka'.
Jara' bien necwina nuban com je rchuk'a’ congan
nim y rmal c'ara’' noc na pruk'a’ njelal.

1 Rmal c'ara’ quenbij chewa wch'alal, cow
quixpe'a prubi' Kajaw Jesucristo. Quilaj tak
wch'alal ajnila quixnwajo’, congan quenwajo'
nutz'et ri' kawech ewq'uin. Ajni'la jun quicotemal
ec'mon ta chwa, ixocnak ix jun premio je nyataja
chwa. 2 Camic c'ola jun paxbanem quenya' chca
kch'alal Evodia rexbil Sintique. Com Xjun queb-
non ruq'uin Kajaw Jesucristo quenwajo' quenbij
chca xjun ta nquech'ob. 3 Atet chka' je at ut-
zlaj wexbil chpam jawra samaj, tebna' jun utzil,
que'apaxbaj kch'alal ixki' Evodia ruq'uin Sintique
ch-utz c'ara’ necchumij qui'. Com arj-e' congan
xXesmaja, xkexbilaj ki' cuq'uin che rbixic utzlaj tzij
rxin Jesucristo, y cara' xuban chka' Clemente y
rexbil conjelal jle' chic wexbil tzrij jawra samaj.
Arj-e' tz'ibtala quebi' chpam rlibro Dios jabar
tz'ibtal wa' quebi' wnak je nyataja chca utzlaj
c'aslemal je rxin Dios. 4 Wch'alal, quixquicot wa'
prubi’ Ka]aw]esucrlsto Quenbij ch1(:]mu1 chewa,
quixquicota. 5 Tec'je'a epac1enc1a cuq'uin conjelal
wnak. Bien terkaja pnewa' Xxe nnajin ta nerkaja
K'ij tak xtpet chic jmul Kajaw Jesucristo. 6 Mtexibe;j
ta ewi' chwech achnak xtpeta chewij, per jneban
tey-a' chpam oracion njelal, thij tzra Dios njelal
jc'olaptak ewanm. Tc'utuj tzra achnakje nc'atzina
chewa y tmeltioxij tzra chka'. 7 Wneya' chpam
oracion njelal jara' Dios nuya' chewa che qui'il
nec'je'a ewanm chwech, y jawra quicotemal mas
k'axnak chna, mesquier nkocwina nkach'ob perc
ajni'la nim, y chka' jawra quicotemal nechjalbena

ena'oj ruq'uin ewanm com Xjun ebnon ruq'uin
Jesucristo.

8 Wch'alal, jcamic c'ola jun q'uisbal paxbanem
quenya' chewa ra. Jutzil njara' ta nech'ob ptak
ewanm. Achnak utz ntz'e'ta rmal Dios jara' ta ra
nech'ob. Jawra tech'bo’ je xtenbij chewa ra: njelal
je ktzij y majo'n tz'koj tzij rc'an, njelal jnim ruk'ij
ntz'e'ta rmal Dios, njelal rbeyal, njelal jrec'mon
ta jun ch'ajch'ojlaj c'aslemal, njelal je nwankersaj
ojben ri'il rxin Dios, njelal j-utz nc'axaxa, nte jara'
nech'ob wch'alal. 9 Tak xenc'je'a checjol xewutkij
tijjonem jxenya' chewa, xenimaj, xewc'axaj ajni'
quentzijona y xetz'et ajni' nc'aslemal. Camic
tec'ma’ ejemplo jney-on chewech. Wcara' neban
jara' nec'je'a Dios ewq'uin jnuya’' che qui'il nec'je'a
awanm.

10 Jcamic wch'alal, congan quenquicota prubi'
Kajaw Jesucristo rmal jxetak pchic jun ayuda
chwa. C'o chic tiemp jmajo'n ayuda etkon ta per
bien wutkin chc'ola egan netak ta, per com majo'n
nec'mow ta rmal c'ara' tak metkon pta. 11 Per
tak quenbij cara’ chewa me rmal ta chc'ola ayuda
quenwajo' chewa, com anen quenquicot wa' nje-
lal tiemp chc'ola 0 wmajo'n je' achnak wq'uin,
jara' bien c'mannak chic chwa. 12 Anen c'mannak
chwa che en miba’, chka' ¢’'mannak chwa che en
byom. Njelal enk'axnak chpam y quenquicota
xabar tzra' enc'o wa' y chka bechnak opech neb-
non, we ennojnak owe enmajtanak rmal wyejal,
wsobre pak wq'uin o wchek remril necneya jun

ncentav. 13 Cristo nyowa nchuk'a’ com xjun kab-
non ruq'uin y rmal c'ara’ njelal quencoch' chka
bechnak opech npeta chwij. 14 Per congan wen
xeban chwa che xetak ta ayuda, jara' ajni' ixix
jixc'o ta wq'uin chpam je rc'ayewal je enc'ol wa'
camic. 15 Kas nabey mul tak xenya' rbixic utzlaj
tzij rxin Jesucristo chpam departamento Macedo-
nia y tak xenel ta chpam jawra departamento,
ixix bien ewutkin wch'alal che eyon ixix jixc'ola
pFilipos xeya' jun ayuda chwa. Jle' chic kch'alal
jec'ola chpam jle' chic iglesia mcara' ta xque-
ban chwa. 16 Peor tak xenc'je'a chpam tnamet
Tesaldnica camul oxmul xetak wayuda. 17 Per
me tzrij ta ayuda tz'el wa' nwech per kas ngan
anen Dios ta xtyowa chewa jun nimlaj rtojbalil
rmal ja utzil xeban chwa. 18 Njelal jxetak ta jara'
xerja'cha pnuk'a' rmal kch'alal Epafrodito rmal
c'ara’ majo'n achnak nc'atzina chwa camic, en
byom quenna' kaj chic camic. Ja ayuda xeya'
chwa jara' jun ofrenda xetzujuj tzra Dios per jun
ofrenda jcongan qui' rexla' nuna' Dios, utz nutz'et
y kas nel ta ruc'u'x tzrij. 19 Nedta' Dios arja' nuya'

na chewa ixix chka' achnak nc'atzina chewa com
mads chna k'axnak rmibil nuya' chawa tak xjun

abnon ruq'uin Cristo Jesus. 20 Kas ta xtya'a ruk'ij
Kadta' Dios camic y rxin junlic chpam je' tiemp
rxin je' tiemp. Amén.

21 Tey-a' rutzil quewech retnamet Dios cheju-
jnel je Xjun quebnon ruq'uin Cristo Jesus. Je
kch'alal jec'ola wq'uin arj-e' nquetak ela rutzil
ewech chka'. 22Je rtnamet Dios je nquesmaja pru-
choch César jnimlaj rey rxin Roma arj-e' nquetak

ela rutzil ewech chka', y cara' nqueban conjelal
kch'alal. 23 Kas xtec'je' ta utzil je nsipaj Kajaw
Jesucristo ptak ewanm ixconjelal. Amén.

